
АЛҒЫ СӨЗ 
 
 
 

Қазіргі жаһандану заманында саяси-әлеуметтік-экономикалық 
мәселелермен қатар қоршаған орта мәселелері де өзекті әрі маңызды 
болып табылады. Соның бір мысалы ретінде 2021 жылдың қараша 
айында Ұлыбританияның Глазго қаласында өткен БҰҰ-ның 
ғаламдық климаттың күрт өзгеруіне қатысты негіздемелік 
конвенциясы аясындағы 26-халықаралық конференциясын  
(СОР 26) айтуға болады. Осы кездесуде көтерілген мәселелерге 
Қазақстан Республикасы да қосылатынын мемлекет  
тарапынан қатысқан үкімет басшысы растап, 2020 жылдың 
желтоқсан айында Қазақстан Республикасы президенті  
Қасым-Жомарт Тоқаевтың жариялаған 2060 жылы «көміртекті 
бейтараптыққа» жету мақсатын да баяндады. Яғни, осыдан көріп 
отырғанымыздай мемлекет алдында үлкен мақсат қойылғаны 
көрінеді. Сонымен қатар, «көміртекті бейтараптық» тәрізді жаңа 
экотерминдердің күнделікті қолданысқа енуі күтілуде. 

Сөздік авторларының негізгі мақсаты – еліміздің жас 
мамандарына жапон тілінде қоршаған орта саласына қатысты 
түсіндірме сөздікке қажеттілікті қанағаттандыруда өз үлесін 
қосу. Авторлар осы саладағы тәжірибелеріне сүйене отырып, 
оқырмандарға түсінікті тілмен еліміздегі жапон-қазақ тілдерін-
дегі терминдік анықтама сөздерді толықтырып, жас мамандар-
дың экологиялық білімділігін көтеруіне септігін тигізсе еңбегіміз 
ақталады деп есептейді. 

Сөздікті құрастыру кезінде қоршаған орта саласында зерт-
теулермен айналасып жүрген жапон ғалымдарының, ізденуші-
зерттеушілердің, түсіндірме сөздіктердің, ресми мемлекеттік 
ұйымдардың материалдары пайдаланылды. 

Сөздікті пайдаланушыларға ыңғайлы және пайдалы болуы 
үшін сөздіктің келесі ерекшеліктерін атап өтейік. Осы сөздікте 
заманауи Жапонияда жиі қолданылатын 50 жапон тіліндегі 
экологиялық терминдердің қазақ тіліндегі түсіндірмесі берілген. 
Әр терминге анықтама беріліп, олардың қолданылу мысалдарына 
сипаттама беріледі. Сөздіктегі қоршаған орта саласына қатысты 

түсініктер, терминдер биология, химия, география, экология, 
экономика, әлеуметтану, т.б. ғылым салаларымен ұштасып 
жатыр және қоғамның әртүрлі салаларын қамтиды. 

Сөздікті пайдаланушыларға, негізінен, терминдердің ағыл-
шын және орыс тілдеріндегі баламаларының қажеттілігін еске-
ріп, оны сөздіктің соңына кесте түрінде қостық. Сонымен қатар 
заманауи Жапония мен Қазақстандағы экосаясатына қатысты 
маңызды оқиғаларға қысқа шолуды хронологиялық тізбекпен 
беріп отырмыз. 

Сөздік ЖОО студенттері, Күншығыс елін зерттеушілер, қор-
шаған орта мәселелерімен айналысатын мамандар мен ғылыми 
қызметкерлер, қызығушылық танытқан көпшілік қауымға  
арналған. 

 
Е.А. Ахапов, Ж.К. Керимова 

19.01.2022 жыл 

